
{145}Sermo de sancta Maria Magdalenae

(Paris, B.N., ms. lat. 17627, fol. 93v-95)

Omnipotentis Dei clementia videns laqueis diabolicis inretitum hominem, quem ad imaginem et similitudinem sui formaverat, cupiens eidem iuvamen suae protectionis inpendere, voluit unigenitum filium suum, cum quo et per quem universa condiderat, per misterii incarnationem mittere in mundum, quo eundem hominem salvum faciens ad agnitionem veritatis adduceret. Haec autem omnia qualiter acta sint, cunctis per universum orbem fidelibus evangelica et apostolica intonante tuba certum habetur. Igitur inter duodecim quos elegit, multos utriusque sexus ad fidei suae cognitionem pertraxit, ut in omnem terram sonus praedicationis eorum exiret, et in fines earum illorum procederent verba. Ex eo autem inclito agmine protectricem nostram sanctam Mariam ter quaterque beatam, quae a Magdalo castello Magdalena[e] Maria nuncupatur, sicut in evangelio narrante didicimus, ex peccatrice muliere adeo sibi gratam effecit, ut mereretur ab eo audire: «Dimissa sunt ei peccata multa, quoniam dilexit multum.» Et iterum: «Optimam partem elegit sibi Maria, quae non auferetur ab ea in aeternum.»

Quid autem in vita gesserit illa, quam post mortem Domini gloriosiorem inter omnes mulieres novimus, praeter quod evangelica pandit historia, nonnullis incertum habetur, quo vel cum quibus manserit, excepto quod in libro Actuum apostolorum legitur: «Erant apostoli perseverantes unanimiter in oratione, cum mulieribus,» et reliqua. Ceterum veridica multorum relatio eam cum beato Lazaro fratre suo atque beata Martha sorore sua habet discessisse, ingruente persecutione plebis iudaicae, sicut et reliqui apostoli.

Ipsa quoque vere apostola apostolorum, relictis illis, sicut apostolus dicit: «Quoniam verbum Dei sprevistis et indignos nos iudicastis, ecce convertimur ad gentium populos», ubi maris portus abebatur, Marsiliae civitatis finibus devenit, ubi reliquorum sanctorum vallata contubernio cum quibus illi erat grata societas, sicut apud incolas loci illius antiquorum scriptis retinetur et universorum hodieque narratione {146}confirmatur, ad praenominatam etiam urbem <ad> verbi Dei gratiam spargendam gentibus devenit. Sed quia muliebri sexui noverat prohibitum publicis auditibus non debere divinum inferre sermonem, ad peragendum illud opus idoneum fratrem adhibuit Lazarum, ut sicut ille spiritu et corpore a Christo Domino resurrectionem promeruit obtinere, ita populos ad vitam spiritaliter suscitaret. Postea vero ad locum quem prius delegerant regressi, divino operi diutissime insistentes presentis vitae finem praeclaris virtutibus adipiscentes eternae vitae gaudiis inlati eius quem potissimum dilexerant faciem contemplantur.

Monstratur autem adhuc in loco ubi corpora Sanctorum tumulata noscuntur ecclesia in honore beati Maximi confessoris, praefatae civitatis antistitis, mira magnitudine praeerecta, quae multis virtutibus illorum decorata, quamvis Saracenorum violentia illud in quo est regnum maneat permaxime desertum, horum parietum tamen adhuc subsistit decore.

Quomodo autem Virzilliacensium Galliarum castro beata<e> Maria<e> Magdalenae, sanctissimi quoque Maximini episcopi perlata fuerunt pignora brevi stilo adnotanda sunt. Karlemanni Francorum regis tempore, non fortuitu, ut opinor, sed divina providentia, Adalgarium sanctae Edunensis ecclesiae episcopum praedicto castro monasterio quodam die contigit advenisse. Qui cum ceteris suis fidelibus Adelelmum inclitum militem secum adduxit. Qui miles frater erat Eudonis religiosissimi praedicti coenobii archimandritae. Idem denique episcopus inter nonnulla religionis sermocinia mentionem intulit quanta dilectione beata Maria Magdalenae Christum persecuta fuerit. Unde diutius et prout dignum fuerat piis suspiriis sermones protrahentes praedictus miles intulisse fertur: «Huius, inquit, quam piis alloquiis veneramini, Mariae ab infantia vidi et cognosco locum sepulturae.» Quo audito praefatus abbas huius rei ardore Deo inspirante succensus genibus episcopi provolutus manus quoque praenominati fratris sui pro affectu deosculari gestiens tanto pro pignore rogitabat.

Quid multa Praeparantur expense, eliguntur monachi cum militibus qui cum praedicto Adelelmo hoc opus peragere valerent. At ubi ad urbem Arelatensem perducti sunt, universorum relatu omnem illam regionem penitus vastatam atque desertam compererunt, ita ut ab eo loco nullus inveniretur hominum nisi tantum Saraceni qui vastitatem intulerant. Quo audito graviter perturbati, tandem beati Gregorii papę sententię recordati <sunt> dicentis: «Bonum opus nobis semper in {147}voluntate sit, nam ex divino adiutorio erit in perfectione.» Huius ergo monitis roborati, prefati quoque episcopi vel abbatis orationibus confisi, ceptum aggredientes iter ad locum usque pervenerunt, quo sanctorum corporum pretiosissimum reconditum erat thesaurum. At ubi celeriter gloriosissimę Marię Magdalenę beatique Maximini confessoris Christi collegerunt corpora, Saracenorum superveniente multitudine, vix prius ab speculatore super adventum eorum agnoverunt. Unde nimirum subito pavore perterriti sanctorum deposcunt presidia quorum pretiosa pre manibus gerebant pignora. Dei autem opitulante clementia, grandis inter eos exoritur nebula tandiu perdurans quousque, recedentibus nostratibus, ad grata pervenirent tuitionis loca. Obtinuit hoc protectrix nostra Maria, quę pio fonte prius abluerat crimina. Choruscantibus denique virtutum insigniis ad locum prospere perducuntur cęnobii Virzilliacensis, ubi postea multis enituit prodigiis, quod ipsa esset quę purgantem mundum noxis suis olim deterserat capillis. Intervenientilus ergo tuis, o domina, <meritis>, scelerum nostrorum multimoda deterge crimina, quę dici et esse meruisti Domini dilecta. Placeat igitur Domino nostro dilecto tuo ut reddat nos Deo Patri suo, cum quo vivit in unitate Spiritus sancti Deus per ęterna secula seculorum. Amen.

